
tíðindi

Løgtingið hevur 
orðaskiftið um 
ólavsøkurøðu 
løgmans – 
stjórnarskipanin 
fyllir nógv

Árni Gregersen

Orðaskiftið hevur verið um 
røðu løgmans á ólavsøku í 
gjár og í dag.

Uppskotið um stjórnar­
skipan fyllir nógv í kjakinum 
og sum tað er borið fram av 
tingfólkum í orðaskiftinum, 
so er torført at síggja at tað 
fer at bera til at fáa semju 
millum samgonguna og and­
støðuna um málið.

Fólkaflokkurin og Sam­
bandsflokkurin hava sligið 

fast, at har eru stór mál at 
flyta í uppskotinum, skulu 
teir báðir flokkarnir taka 
undir við uppskotinum.

Eisini Miðflokkurin og 
Sjálvstýri vilja hava broyt­
ingar, skulu teir taka teir 
taka undir við uppskotinum.

Bárður á Steig Nielsen, 
formaður í Sambandsflokk­
inum, sigur, at har eru mál í, 
sum Sambandsflokkurin als 
ikki kann taka undir við.

– Orðingarnar í uppskoti­
num eru tær orðingar, sum 
Tjóðveldi undir samráðing­
unum alla tíðina hevur vilja 
havt við. Tær orðingarnar 
eru av einum slag, sum Sam­
bandsflokkurin undir ong­
um umstøðum tekur undir 
við, sigur formaðurin í Sam­
bandsflokkinum.

Miðflokkurin tekur held­
ur ikki undir við stjórnar­

skipanaruppskotinum. Ein 
av orsøkunum er, at stjórn­
arskipanin ikki forðar fyri 
at tað fer at bera til at fáa 
fosturtøku – og tað heldur 
ikki forðar fyri aktivari ella 
passivari deyðshjálp til eldri 
fólk.

– Vit skilja ikki, hví tað 
skal vera so torført at seta í 
lógina, tá ið man samstundis 
skrivar í um, hvussu grind 
skal drepast og so framvegis, 
sigur Jenis av Rana, formað­
ur í Miðflokkinum.

Vita lítið    
Fólkaflokkurin hevur heldur 
ikki hug at taka undir við 
uppskotinum, sum tað nú 
fyriliggur. Flokkurin hevur 
fleiri broytingar og Jørgen 
Niclasen, formaður, finst at, 
at persónliga frælsi ikki er 
nóg væl tryggjað.

– Vit vilja eisini hava, at 
ognarrætturin er tryggjaður 
betur enn nú og vit vilja hava 
at persónliga frælsi verður 
tryggjað meir. Tað undrar 
okkum, at tað ikki er gjørt, 
sigur Jørgen Niclasen, for­
maður í Fólkaflokkinum.

Sjálvstýrisflokkurin hev­
ur eina meira praktiska 

støðu til spurningin um 
stjórnarskipan.

– Vit hava fiskivinnu­
nýskipanina. Tað málið má 
og skal lýsast, sigur Jógvan 
Skorheim, formaður í 
flokkinum.

– Fiskivinnan er grundar­
lagið undir hesum samfelag­
num, so hetta má avgreiðast. 

Hitt málið, sum eisini pressar 
á, er pensjónsnýskipanin. Tað 
má eisini loysast. Tá ið tað er 
gjørt, so er kanska tíð at fara 
undir stjórarskipanina, sigur 
formaðurin í Sjálvstýri.

Javnari Føroyar
Undir viðgerðini av løgmans­
røðuni hava sjálvandi fleiri 
onnur mál veirð nevnd.

Framsøgumaðurin fyri 
Javnaðarflokkin, Jónleif Jo­
hannesen, fegnaðist seriga 
um, at løgmaður framvegis 
heldur fast við, at hendan 
samgongan vil hava, at virð­
ini í samfelagnum verða býtt 
rættvísari.

Í framsøgurøðu síni vísti 
hann á teir lættar, sum 
hendan samgongan beinan­
vegin veitti teimum veikastu 
í samfelagnum.

Barnafamiljur hava fingið 
ein lætta umframt at einsa­
mallar mammur hava fingið 
lestrarstuðul alt árið.

– Eg veit ikki um tað hev­
ur gingið nóg væl og nóg 
skjótt, men eg haldi vit hava 
fingið val av skafti. Vit tóku 
gjøld frá vinnuni. Til dømis 
fór gjaldið frá alivinnuni 
beinleiðis til skattalætta hjá 
teimum lágløntu, sigur Jón­
leif Johannesen.

Hann sigur tó, at nýskip­
anin av fiskivinnuni eisini er 
ein útjavning. Hetta er ikki 
komið ígjøgnum enn.

– Men ujppskotið kemur 
aftur í tingið nú um nakrar 
dagar og tað fer at gera, at 
virðini verða deild øðrvísi 
enn nú, sigur Jónleif 
Johannesen.

Tá ið viðgerðin av løg­
mansrøðuni er liðug fer ting­
ið undir at viðgera fiskidag­
arnar fyri komandi fiskiár. 
Hesaferð verða teir tó bert 
ásettir frá 1. september til 31. 
desember í ár, tí á nýggjári­
num verður ein fyribils skip­
an sett í verk fyri 2018.

Stjórnarskipan 
fyllir í orða­
skiftinum á tingi

